
La chascha unica 
d’amalats fa be finta da
schoglier ils problems

■ (zu) La discussiun publica reguard
l’iniziativa populara chascha unica
d’amalats muossa adüna daplü las de-
blezzas cleras da quist’iniziativa. Ils stizis
da quistas deblezzas as vezza uossa eir il-
las statisticas da la SRG. Adüna damain
votantas e votants sustegnan l’iniziativa.
La populaziun apparaintamaing ha vis
aint cha la chascha unica nu müda nö-
glia vi dals cuosts da la sandà neir vi dals
oters problems in quist sectur. Las con-
sequenzas finanzialas da quist’iniziativa
sun incuntschaintas fin hoz. 

Our dals seguaints motivs as metta la
pld Grischun cunter quist’iniziativa e
quai cun decisiun unanima da la radu-
nanza da delegats als 14 da favrer. La ra-
dunanza ha trat sia decisiun davo ün re-
ferat da cusglier federal Pascal Couchepin. 

Na ad üna nouva imposta da sandà.
Ils burgais saran üna jada daplü disch-
avantagiats. Il stüdi dal büro Bass, cu-
mandà dals socialdemocrats, muossa
quai cler e net.

Na a l’aboliziun da la libertà da tscher-
ner. Chi chi nun es satisfat da sia chascha
nu po plü till’abandunar.

Na ad üna finta. L’iniziativa fa finta
da schoglier problems e nu fa quai. 95%
dals cuosts as basan sün prestaziuns con-
sümadas da paziantas e paziaints.

Na a damain qualità. Experienzas da
l’ester muossan cleramaing: I nu dà plü
la pussibiltà da cleger oura il meidi ed i’ls
ospidals daja glistas lungas d’aspet.

Na ad üna medicina sün duos livés.
Tocs da tuot ils müdamaints saran quels
chi han be la sgüranza da basa, tuot quels
cun sgüranzas suplementaras vessan sco
uossa libra schelta.  

Il sistem dad hoz dà üna qualità ota
ed es social. Daplü co 40% vegnan finan-
ziats d’impostas. Las entradas las plü bas-
sas survegnan agüd pro las premias, e
quai sun 30% da la populaziun. Ils pa-
ziaints sun fich cuntaints cullas presta-
ziuns saja dal sistem da sandà, saja da las
chaschas.

Ils Grischuns han profità fin uossa da
premias plütost bassas, basand notabene
sün ün sistem da sandà in Grischun chi
ha ün bun nom e quai cun radschun. I’s
sto avair pisser per quel e pervi da quai
es l’iniziativa da sbüttar e quai cun ve-
emenza.

Il Libanon tranter l’Israel e l’Iran
Schliar la crisa cun in stadi palestinais 

DA GUIU SOBIELA-CAANITZ

■ Co vai vinavant en il Proxim Orient?
Questa dumonda ha gist fatschentà la
dieta da studis dal Rudè da lavur per
gruppas etnicas e minoritads, fundà
1977 da Tudestgs oriunds da Tsche-
chia. Ils referents han mussà co che l’Is-
rael (6,5 milliuns olmas) è vegnì adaquel-
la d’attatgar il Libanon (3,5 milliuns), re-
levond la rolla da l’Iran (67 milliuns) sco
padrin da la Hisbollah libanaisa; i han
punctuà ch’i na dettia nagina soluziun a
lunga vista senza la fundaziun d’in stadi
palestinais che possia manar almain in
pau gistia per lez pievel. Il rudè arranscha
sias dietas a Bad Kissingen/Baviera, en il
post da furmaziun e sentupada «Der
Heiligenhof», manà da rectur Gustav
Binder (da Brasov/Transilvania) e situà
en la plaschaivla foppa da la Saale
francona, amez chadainas da collinas cu-
vertas da guauds. Ins arriva a Bad Kissin-
gen cun ina rait da viafiers regiunalas, las
Viafiers d’Erfurt, che collian ils muts da
Turingia e da Franconia bassa. La prima-
vaira tempriva aveva tutgà era las valla-
das da la Germania mesauna, stimulond
ils participants d’examinar dumondas
orientalas che la globalisaziun ha manà
gist davos noss isch-chasa.

La «partida da Dieu»
L’emprim referent, l’anteriur litinent co-
lonel tudestg Ulrich Feldmann, ha rele-
và las cuntradicziuns dal reginam da
l’Arabia (24 milliuns olmas) che cumpra
la neutralitad dals fundamentalists cun
in generus agid finanzial. Dentant cre-
scha l’opposiziun interiura che crititge-
scha retg Abdullah Ibn Abdelasis as Saud
sco allià dals «cruschads» americans. En
l’entira regiun sent’ins adina dapli l’in-
fluenza da l’Iran che gida la Hisbollah
(«partida da Dieu» dals aderents da la
Schia) cun armas e daners. Lezza pon ins
numnar enina gruppa da terrur, partida
da regenza ed instituziun d’assistenza so-
ciala. Sco la partida politica la pli gron-
da da Libanon, occup’la ina sutga mini-
steriala e pretenda ina purziun pli gron-
da da la pussanza statala. Las desdotg
confessiuns libanaisas partan ora las re-
spunsabladads statalas tenor ina clav da
1943, ma la pli gronda è oramai quella
da la Schia, perquai che ses aderents han
dapli uffants e che blers cristians èn emi-
grads. Sco instituziun d’assistenza socia-
la, mantegna la Hisbollah ospitals e sco-

las e gida per exempel quels Libanais
ch’ils bumbardaments u l’artiglieria da
l’Israel han laschà senza suttetg. Sco
gruppa da terrur, mantegn’la in’armada
da var 5000 umens cun la finamira da
destruir il stadi da l’Israel. Hasan Nasral-
lah, cumandant da la Hisbollah, n’accep-
ta betg la caracterisaziun da terrorist. El
ha condemnà ils attentats dals 11 da set-
tember  2001 en l’America e citescha il
scumond dal Coràn da ferir civilists en la
guerra; da l’autra vart fa’l attent che
mintga civilist israelian creschì saja com-
member da l’armada.

La «chasa da la guerra»
Ma pertge insumma vul la Hisbollah de-
struir il stadi da l’Israel? Quai ha declerà
l’orientalist e schurnalist Heinz Gstrein
(Erlenbach/ZH). Sco moviment funda-
mentalist aderescha la Hisbollah a la
ductrina islamica tradiziunala che divida
il mund en duas parts. En la «chasa da la
pasch», per arab «dar es salam», regia il
dretg islamic; da «salam» («pasch») deri-
va gea «islam» («suttamissiun conscienta
a Dieu»). L’islam tolerescha cristians e gi-
dieus suttamess che pajan ina taglia spe-
ziala. Uschia dastgavan principadis cri-

stians (Moldova, Montenegro, Transil-
vania, singulas inslas grecas euv.) e l’arch-
uvestgieu ortodox da Bulgaria exister sut
la suveranitad da l’imperi osman. Il rest
dal mund perencunter na viva betg tenor
il dretg islamic; perquai ha’l num «chasa
da la guerra» («dar el harb»). Cun ses pa-
jais n’astgi dar nagina vaira pasch, ma-
bain be pausas da cumbat. Ils sultans os-
mans na firmavan sezs nagin patg da
pasch, mabain surlaschavan la suttas-
cripziun da tals a lur ministers cristians
u gidieus. Perquai refusescha il movi-
ment fundamentalist palestinais Hamas
da renconuscher formalmain l’Israel,
tant pli che l’intschess da quest fascheva
part da la «chasa da la pasch» dapi las cru-
schadas. 

Per ina «purziun da gistia»
Ma Feldmann ha numnà auters motivs
da cumbatter l’Israel che na valan betg be
per fundamentalists. Dapi 1967 pate-
scha la Palestina araba per gronda part da
l’occupaziun israeliana. Las autoritads
sequestreschan terrens dals avdants,
stgarpan ora lur ulivers e prelevan lur
custaivla aua sutterrana per stgaffir colo-
nias giudaicas; i restrenschan la libertad

da moviment dals indigens ed erigian
tras lur pajais in mir che taglia davent
sdrimas da cunfin (7 – 8% dal total) dal
rest da l’intschess. Milliuns fugitivs pa-
lestinais dischoccupads sa laschan
tgunsch surmanar ad acziuns da terrur.
L’istoricher Boulos Harb (Reinbek sper
Hamburg), parsura da l’Uniun tudestga-
libanaisa, ha punctuà en ses referat: «I vul
in stadi palestinais sco purziun da gistia
per ses pievel». Harb è persvas che mo ils
Stadis unids fissan ferms avunda per
chatschar tras ina schliaziun; ma la poli-
tica egemonica da president Bush e dals
«evangelicals» stimulescha pli che mai ils
muslims fundamentalists da cumbatter
l’influenza da l’Occident. Lur victoria a
Libanon chaschunass l’emigraziun d’ina
gronda part dals cristians che n’acceptas-
san betg da vegnir burgais da segunda ca-
tegoria. Quai han ins pudì ponderar du-
rant la festa dal giubileum per ils trenta
onns dal rudè, entant ch’in quartet ord
sia commembranza interpretava tocs dal
cumponist tschec Antonín Dvorák
(1841–1904). I regia oramai pasch tran-
ter Tschecs e Tudestgs; na savess insacu-
ra triumfar la pasch era tranter Arabs ed
Israelians? 

Cuntinuaziun dal numer 14

El sto esser damaneivel dall’avdonza
da Pilac. Quei patratg impona ad el ina
certa precauziun. Ils avdonts da Pilac
stattan buca sil bien pei culs da Crestaul-
ta dapi igl affar cullas nuorsas, e sche quel
schai era onns anavos, sehanass el mo

empau da curdar en lur greflas. Aunc ve-
sa el buca indezis d’ina avdonza el pro-
xim contuorn, e perquei lai el sgular
si’egliada sur la spunda da tschei maun
dil Rein. Po el veser la muota da Crap-
fess? Co duei el rispunder a quella da-
monda, sch’el veva aunc mai viu ella? Te-
nor la descripziun ch’el ha da sia mum-
ma, schai ella dretg dalla sbuccada dil
Rein blau el verd, sil miez dalla spunda.
Si’egliada examinescha mintga con ex-
poniu e seferma finalmein sin in tgiem-
bel rodund che dominescha siu con-
tuorn. Igl uaul sin sias spundas ei memia

pulpius, per ch’igl egl pudess distinguer
las conturas da camonas. Mo stai! Ei quei
che tarlischa leu davonvart buc il platter,
dil qual la mumma raquintava, ch’ei
mettevien a schigiar sissu las poppas dil
coniv? «Igl ei», va ei sco in radi da levgia-
ment sur la fatscha dil giuven. Finalmein
en vesta al liug da siu salvament.

Suenter pign tschancun tuorna el a
frenar ses pass. Tras ina largia observa el
prada cultivada, e leu agl ur dalla val in
garnugl camonas: Pilac! Con leds ch’el
fuss, sch’el astgass ir vitier quell’avdonza
da carstgauns, risdar ad els da sia mala-
veta e retscheiver in plaid encuraschont
– ed in ur paun! Pertgei ein ils carstgauns
aschi nauschs? sedamonda el cun in sus-
pir. Fuss ei buca pli lev da viver, sche tuts
carezassen in l’auter?

Mo co duessen els far quei, sche per-
fin ils dieus cumbattan in l’auter? Tgi
ch’ei dalla glisch, careza ils affons dalla
glisch, tgi ch’ei dalla stgiradetgna odie-
scha els. Quei ha el udiu da sia mumma.
Contas ga ha quella rugau el, ch’el man-
tegni en siu intern quella clarezia che
cumporta culs spérts dalla glisch. Ha el
fatg quei?

Il giuven viandont sto sefermar in dai
per rispunder a quella greva damonda.
Siu entelletg di ad el, ch’el seigi dalla
glisch, schiditg ch’el hagi buca odiau u
mazzau. Mo da tgei colur ein lu quels che

levan mazzar el, che han persequitau ses
fastitgs cun ils tgauns? – Ischga? Dapi
ch’el ha observau sia fatscha disfigurada
la notg da calonda, eis el en dubi, sch’el
ei buns ni schliats. Mo Ahur? Il sacerdot
dil spért dalla glisch, co duess quel esser
in manual dalla stgiradetgna? E tonaton,
era lez vess surdau el allas flommas? Vess
el saviu far quei, sch’el prendeva Culan
per in innocent? Il giuven fa bucca da rir.
Fasierli eis ei: Tut che sequenta dalla
glisch e vesa mo en l’auter quei ch’el sez
vul buc esser! En verdad eis ei bein
aschia, che mintgin ei empau per sort…

L’egliada da Culan croda sin sia maz-
za dad uolm. Pertgei in’arma? La selva ei
crudeivla, e la fom era, mo la finala, el
mender cass, tgei fagess el cun ella? El
sturness siu concarstgaun per salvar
si’atgna veta. Il giuven ei perplex. Vevan
buc era quels da Crestaulta vuliu mazzar
el per salvar lur atgnas vetas dall’inva-
siun dils morts. El ei sin duas da trer sia
mazza in toc pli lunsch.

Cheu auda el pass.
Duront ch’el ha meditau ein ses senns

buca stai attents, ed ussa eis el en retard.
Duei el fugir? Aunc eis el nunobservaus,
schiditg che ses egls han buca discuvretg
igl autur dil moviment dubius. Culan ei
prest decidius. El stat – mo ses mauns se-
siaran entuorn il pal da lenn verd. In
tschof collera conceda ad el ina fleivla

dustonza encunter igl egl observont dil
nunenconuschent, ferton ch’el sez ha ina
clara vesta sin quei che seballucca da lez-
za vart. Ils pass ch’eran sefermai in mu-
ment, vegnan vinavon. Aschia passa mo
in carstgaun. In agen sentiment ha sur-
priu il fugitiv, in sentiment da calmezia
decidida che refunda tut sterment. Ses
egls ein fitgai ella largia denter in triem-
bel ed in cagliom da collera, nua ch’igl
arrivont sto cumparer las proximas flada-
das. Uss! Il stec d’ina frastga tschuncana-
da, in ustgem pli recent da feglia, e quei
ch’el ha spitgau ei en vesta: in um cun ca-
vellera grischa, malscultrius e selvadis, il
qual ballontscha en siu maun dretg ina
sigir da crap! El para d’encurir enzatgei
ch’el vuless pinar. Si’egliada sesaulza
plaunsiu, fixond il cagliom visavi. El ha
viu Culan e sia cumparsa daventa sterica
dalla surpresa. El stat nunballuconts, fer-
ton che ses egls urentan l’appariziun ja-
stra da tgau tochen pei. Finalmein fa el
in pèr pass anavon e si’attenziun ei pu-
spei drizzada sin autras caussas che sin in
mattatsch cun ina mazza. Culan sa buca
tgei tertgar. Ei quei um tschocs, ni ei per
el la preschientscha d’in nunenconu-
schent buca pli interessanta che ton? El
sedistacca da siu post protegiu e fa in pèr
pass viers igl um. La mazza dad uolm ru-
na el suenter distractamein. 

Cuntinuaziun suonda

Toni Halter
Ediziun Romania

Culan da Crestaulta (15)

■ FEGLIET

Il conflict tranter Israelians e Palestinais para in’istorgia senza fin. KEYSTONE

